
1. Իրավական ակտի անհրաժեշտությունը (նպատակը) 


   «Կերարտադրության նպատակով օգտագործվող անցանկալի նյութերի ցանկը հաստատելու մասին» Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է այն հանգամանքով, որ ներմուծվող, արտահանվող, ինչպես նաև Հայաստանի Հանրապետության տարածքում արտադրվող անասնակերում՝ կերերում, լրացակերերում, կերային խառնուրդներում, կերային հավելումներում և կենդանիների կերակրման համար օգտագործվող նյութերում  և արտադրանքում անցանկալի նյութերի ցանկ և դրանց առավելագույն թույլատրելի քանակներ չեն կարգավորվում և ոչ մի իրավական ակտով: Համաձայն «Անասնաբուժության մասին» Հայաստանի Հանրապետության օրենքի՝ անասնաբուժական վերահսկողություն իրականացվում է նաև կերերի և լրացակերերի արտադրության, պահպանման, տեղափոխման, իրացման և վերամշակման ընթացքում, Հայաստանի Հանրապետության պետական սահմանի անցման կետերում երկրի տարածք ներմուծվող և երկրից արտահանվող կերերի, լրացակերերի նկատմամբ:
Նույն օրենքի 12-րդ հոդվածի պահանջներին համապատասխան՝ ՀՀ ԳՆ սննդամթերքի անվտանգության պետական ծառայությունը, որպես անասնաբուժության բնագավառում պետական կառավարման լիազոր մարմին, վերահսկում է կերեի և լրացակերերի ներմուծումը և արտահանումը, կերերի և լրացակերերի անասնաբուժասանիտարական փորձաքննության, արտադրության, վերամշակման, տեղափոխման, պահպանման, իրացման համապատասխանությունը հակաանասնահամաճարակային կանոններին, անասնաբուժասանիտարական կանոններին և նորմերին:

2. Ընթացիկ իրավիճակը և խնդիրները.
2012 թվականի ընթացքում Հանրապետական անասնաբուժասանիտարական և բուսասանիտարական լաբորատոր ծառայությունների կենտրոն ՊՈԱԿ-ի կողմից իրականացվել է կերերի 228 նմուշի հետազոտություն, որից 92 նմուշում անաէրոբները, աղիքային խմբի մանրէները և բորբոսասնկերը գերազանցում էին սահմանային թույլատրելի խտությունը:

Սակայն, հաշվի առնելով այն հանգամանքը, որ ներկա դրությամբ Հայաստանի Հանրապետությունում դեռևս առկա չեն նորմատիվ իրավական ակտեր, որոնք սահմանում են կերարտադրության նպատակով օգտագործվող անցանկալի նյութերի առավելագույն թույլատրելի չափանիշները, այն է՝ բացակայում են ուսումնասիրության համար ելակետային ցուցանիշները, ուստի մինչ այժմ հնարավոր չի կատարել անասնակերում անցանկալի նյութերի փորձաքննություն:
Կերերի, լրացակերերի նկատմամբ տեխնիկական պահանջներ սահմանող Ռուսաստանի Դաշնության համապատասխան «ԳՕՍՏ»-ով, Եվրոպայի Խորհրդարանի և Խորհրդի 2002 թվականի մայիսի 7-ի «Կենդանիների կերերում անցանկալի նյութերի մասին» թիվ 2002/32/ЕС Կանոնակարգով, Եվրոպայի Խորհրդարանի և Խորհրդի 2003 թվականի սեպտեմբերի 22-ի «Կենդանիների կերակրման ընթացքում օգտագործվող լրացակերերի մասին» թիվ 2003/1831/ЕС Կանոնակարգով, Մաքսային միության հանձնաժողովի 2010 թվականի հունիսի 18-ի թիվ 317 որոշմամբ հաստատված «Անասնաբուժական վերահսկման (հսկման) ենթակա ապրանքների նկատմամբ միասնական անասնաբուժական (անասնաբուժա-սանիտարական) պահանջներով» սահմանված են կենդանիների կերերում անցանկալի նյութերի ցանկերը, իսկ կենդանիների կերակրման համար օգտագործվող կերերի, կերի հետ շփվող նյութերի և կերային հավելումների գերակշիռ մասը արտասահմանյան արտադրության է և հիմնականում ներմուծվում է Հայաստանի Հանրապետության տարածք այն երկրներից, որտեղ կերարտադրությունը կարգավորվում է օտարերկրյա վերը նշված օրենսդրությամբ կամ միջպետական, կամ էլ տարածաշրջանային համաձայնագրերով ու պայմանագրերով: Այսպես՝ 2012 թվականի ընթացքում Հայաստանի Հանրապետության տարածք օգտագործվող կերեր, կերի հետ շփվող նյութեր և կերային հավելումներ ներկրվել են Բելգիայի Թագավորությունից, Գերմանիայի Դաշնային Հանրապետությունից, Իռլանդիայի Հանրապետությունից, Նիդեռլանդների Թագավորությունից, Իսպանիայի Թագավորությունից, Իտալիայի Հանրապետությունից, Լեհաստանի Հանրապետությունից, Ֆրանսիայի Հանրապետությունից, Ուկրաինայից, Չինաստանի Ժողովրդական Հանրապետությունից, ԱՄՆ-ից, Ռուսաստանի Դաշնությունից և Վրաստանից:
Կենդանիների կերակրման ընթացքում օգտագործվող կերերում, կերի հետ շփվող նյութերում և կերային հավելումներում գտնվող անցանկալի նյութերը ներթափանցելով/մուտք գործելով կենդանիների օրգանիզմ և կուտակվելով վերջինում կարող են ոչ միայն կենդանիների հիվանդությունների և անկման պատճառ դառնալ, այլ նաև վտանգավոր դարձնել կենդանական ծագման սննդամթերքի օգտագործումը մարդու առողջության և կյանքի համար: 
3. Տվյալ բնագավառում իրականացվող քաղաքականությունը. 
Նախագիծը չի ներառում բնագավառում իրականացվող գործող քաղաքականության փոփոխություն:

4. Կարգավորման նպատակը և բնույթը
   
«Կերարտադրության նպատակով օգտագործվող անցանկալի նյութերի ցանկը հաստատելու մասին» Հայաստանի Հանրապետության կառավարության որոշումը հնարավորություն կտա կատարել անասնակերերում անցանկալի նյութերի փորձաքննություն, որի արդյունքում կերերի, կերի հետ շփվող նյութերի և կերային հավելումների ներմուծումը, արտահանումը և արտադրությունը կարգավորող Հայաստանի Հանրապետության օրենսդրությամբ սահմանված պահանջները կհամապատասխանեն նշված բնագավառում միջազգային գործող պահանջներին:
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ գյուղատնտեսության նախարարության սննդամթերքի անվտանգության պետական ծառայության կողմից, և նախագծի մշակման գործընթացում այլ ինստիտուտներ և անձինք չեն ներգրավվել: Նախագծի վերաբերյալ կազմակերպվել է քննարկում Հայաստանի Հանրապետություն անասնակեր ներմուծողների, արտահանողների և արտադրողների հետ:
6. Ակնկալվող արդյունք

Որոշման նախագծի ընդունմամբ կսահմանվեն կերարտադրության նպատակով օգտագործվող անցանկալի նյութերի առավելագույն թույլատրելի քանակները, որի արդյունքում կապահովվի կենդանական ծագմամբ սննդաթերքի անվտանգությունը մարդկանց առողջության և կյանքի համար:
Հայաստանի Հանրապետության գյուղատնտեսության 

նախարարության սննդամթերքի անվտանգության 

